
Cyfundeb Ceredigion o Eglwysi’r Annibynwyr Cymraeg

Mae’r Parchg Gareth Ioan wedi paratoi canllaw hwylus ar drefnu yswiriant ar gyfer eich eglwys.

Nodiadau ar Yswiriannau ar gyfer Eglwysi

RHYBUDD

Awgrymiadau ar gyfer arweiniad cyffredinol yw’r nodiadau hyn. Fe’i cynigir er mwyn ysgogi swyddogion ac ymddiriedolwyr i ymgymryd ag ymchwil pellach perthnasol i’w hamgylchiadau unigol nhw eu hunain. Er mwyn derbyn cyngor cadarn rhaid i swyddogion ac ymddiriedolwyr sylwi’n fanwl ar eu polisïau unigol nhw a derbyn cyngor proffesiynol gan gwmnïau neu arbenigwyr yswiriant cydnabyddedig.


Cynghorion cyffredinol
· Edrychwch ar eich polisi(au) yn fanwl, gan gynnwys y print man. 
· Sylwch ar ba agweddau sy’n cael eu cynnwys o fewn y polisi a pha agweddau sy’n cael eu hepgor o’r polisi.
· Sicrhewch fod eich polisi yswiriant yn gyfredol o ran cynnwys, sgôp a gwerth yr asedau a yswirir.
· Dylid adolygu polisïau yswiriant yn rheolaidd.
· Noder bod nifer o gwmnïau yswiriant yn cynnig polisïau sydd wedi eu teilwra’n benodol ar gyfer eglwysi.
· 

Agweddau allweddol
Yn ogystal ag yswirio’r adeiladau ystyrir yr agweddau canlynol ar bolisi yswiriant yn allweddol: 

· Atebolrwydd cyhoeddus
· Atebolrwydd cyflogwyr.
· Atebolrwydd ymddiriedolwyr, swyddogion a rheolwyr.
· Yswiriant rhag damwain bersonol i staff, gweithwyr neu wirfoddolwyr.

Adeiladau
Mae nifer o agweddau ar bolisi yswiriant adeiladau sy’n haeddu ystyriaeth fanwl:

· Yn ogystal â’r capel ei hun, oes yswiriant gennych ar gyfer unrhyw adeiladau eraill – mans, tŷ capel, festri, ysgoldy, toiledau a thai allan amrywiol eraill? 
· Ydy’r adeilad(au) wedi eu hyswirio’n ddigonol o ran eu gwerth, petai angen cynnal gwaith adfer neu eu hailadeiladu ar ôl difrod? Os nad ydyn nhw, efallai mai dim ond canran o werth yr adeilad bydd y cwmni yn fodlon ei dalu.
· Oes unrhyw gyfyngiadau ar yr yswiriant o ran cyfnodau heb ddefnydd neu ofynion ynghylch goruchwyliaeth neu gynnal a chadw? Efallai y bydd agweddau ar eich yswiriant yn ddi-rym pan yn wag am gyfnod hir neu heb fod archwiliadau cyson yn cael eu cofnodi.
· Gall fod gofynion ynghylch tymheredd yr adeilad (i’w ddiogelu rhag rhew), ynysu’r cyflenwad dŵr mewn tywydd oer, gwasanaethu systemau gwresogi, neu gynnal arolwg cynnal a chadw yn rheolaidd a’i gofnodi.
· Beth am gynnwys yr adeilad(au)? Ydyn nhw wedi eu hyswirio’n ddigonol?
· Os oes gennych organ sylweddol neu ffenestri lliw nodedig? Beth yw’r sefyllfa yswiriant yn eu hachos nhw? Oes offer technegol neu gyfarpar clyweledol angen eu nodi?
· Os oes tenantiaid yn byw yn eich mans neu dŷ capel, ydy’r polisi yn gymwys ar gyfer rhwymedigaethau landlordiaid?
· Ydy dogfennau pwysig sy’n cael eu cadw yn yr adeiladau wedi eu cadw mewn sêff sy’n medru gwrthsefyll tân?

Mynwentydd
Os yw’r eglwys yn gyfrifol am fynwent mae’n werth ystyried y canlynol: 

· Ydy’r fynwent yn dod o fewn sgôp eich yswiriant – boed ei fod o fewn cwrtil y capel neu ar lain arall digyswllt?
· Beth am unrhyw adeiladau sy’n y fynwent?
· Beth am beiriannu torri porfa neu offer cynnal a chadw?
· Ydy’r polisi  indemniad cyhoeddus neu ddamwain personol yn cynnwys digwyddiadau yn y fynwent?
· A oes angen yswiriant penodol ar gyfer meini coffa sylweddol, arwyddocaol neu nodedig?
Agweddau cyffredinol eraill
Yn ogystal â’r agweddau uchod mae polisïau amrywiol yn medru cynnig cyfuniadau o agweddau eraill megis:

· Costau cyfreithiol
· Yswiriant ar gyfer gofal bugeiliol
· Yswiriant yn erbyn twyll gan staff neu swyddogion (fidelity)
· Colli incwm
· Colli arian parod (e.e. casgliadau)
· Yswiriant ar gyfer gweithio o adref
· Cynnal a chadw anghyffredin neu anarferol
· Digwyddiadau arbennig 
· Atebolrwydd cynnyrch
· Cerbydau

Gall cwmnïau yswiriant unigol gynnig unrhyw gyfuniad o’r agweddau uchod, ynghyd ag agweddau nas rhestrir. Eto, darllenwch y polisi yn ofalus a sicrhewch eich bod yn derbyn cyngor cadarn gan arbenigwyr yn y maes.

Nid yw Cyfundeb Eglwysi Annibynnol Ceredigion nac Undeb yr Annibynwyr Cymraeg yn honni bod yn arbenigwyr mewn yswiriant, ond mae croeso i chi gysylltu â Swyddog Elusen ac Eiddo yr Undeb yn Tŷ John Penri am gyngor ac arweiniad cyffredinol.

